
Gh’ëa fra i çinque pazienti un çerto Otai,

Che tanto orrô ô sentiva pe-i foestê

Quanto e beghiñe e e moneghe pe-i diai,

Perchè aveivan sedûto so moggê;

Lê de l’Inferno i sempiterni guai

Sentindo, e e gioie che se gode in Çê;

Riguardo a questi articoli ciù esatte

Informazioîn ô dimandava a-ô fratte.

Subito Boile ô rispondeiva allôa:

Che a-i ommi che no mêuan ne-a religion

Cattolica credendola uña foa,

Ghe tocca a sempiterna dannazion,

Peña rimpetto a-a quæ l’è uña demôa

O brûxâ vivo a fêugo de carbon;

Ma che d’un regno eterno fan acquisto

Sc lô mêuan cö battæximo de Cristo.

Pe conseguenza se lê ô voiva un posto

Co-i spiriti celesti in Paradiso,

E ô no voîva ëse a peñe eterne esposto,

Che allôa ô s’approfittasse de l’avviso:

Che i momenti ëan preziosi, e solo a costo

Da so salûte ô poiva êse indeciso...

Ma i to Spagnolli, quando mêuan, ghe van

In Paradiso, ô dimandò l’Indian?

S’intende, a-i boîn Spagnolli l’è concesso

Rispose ô fratte, questo privilegio...

Spagnolli boîn! no ne conoscio pesso

Andando da-ô ciù zoveno a-ô ciù vegio:

Tutti en discoli eguali all’indipresso:

E mi me creddo, che ô Spagnollo megio,

O Spagnollo ciù santo ô no va ô prexo

Dell’Indian ô ciù degno de desprexo.

